
  Na osnovu člana 22 Statuta Brčko distrikta Bosne i Hercegovine (Službeni glasnik Brčko distrikta BiH - prečišćeni tekst, broj 2/10), Skupština Brčko distrikta Bosne i Hercegovine na 24. sjednici održanoj 11. 05. 2022. godine, usvaja  ZAKON O REGULISANJU CIJENA U BRČKO DISTRIKU BiH  Član 1 (Predmet)  Ovim zakonom uređuju se način i uslovi formiranja cijena proizvoda i usluga, kontrola i praćenje cijena od strane nadležnih organa na tržištu Brčko distrikta BiH (u daljnjem tekstu: Distrikt), mjere neposredne kontrole cijena u slučaju značajnih poremećaja na tržištu i druga pitanja od značaja za oblast cijena.  Član 2 (Definicije)  Cijena, u smislu ovog zakona, jeste novčana vrijednost za jedinicu proizvoda, odnosno usluge koja je formirana u skladu s uslovima tržišta, odnosno formirana u skladu s posebnim propisom.        Član 3 (Formiranje cijene)  (1) Preduzeća, druga pravna lica i preduzetnici (u daljnjem tekstu: privredni subjekti) formiraju cijene proizvoda i usluga slobodno prema uslovima tržišta, osim za proizvode i usluge za koje je posebnim propisom utvrđen drugačiji način formiranja cijena. (2) U uslovima slobodnog formiranja cijena privrednim subjektima nije dopušteno dogovaranje o cijenama, vršenje podjele tržišta i narušavanje konkurencije. (3) Privredni subjekti iz stava 1 ovog člana dužni su da cijenu robe po kojoj se ona prodaje istaknu na vidno mjesto, da je formiraju putem kalkulacije i iskažu u domaćoj valuti. (4) Jedan proizvod može imati samo jednu cijenu.  Član 4 (Kontrola cijena)  (1) Pod kontrolom cijena podrazumijevaju se aktivnosti na praćenju opšteg nivoa cijena, pojedinačnih cijena i relativnih odnosa cijena i preduzimanje mjera ekonomske politike radi sprečavanja i otklanjanja poremećaja na tržištu. (2) Praćenje cijena vrši nadležno odjeljenje Vlade Brčko distrikta Bosne i Hercegovine (u daljnjem tekstu: Odjeljenje) uz saradnju s ostalim nadležnim organima i tijelima, a kontrolu cijena iz stava 1 ovog člana vrši Kancelarija gradonačelnika Brčko distrikta Bosne i Hercegovine – Inspektorat.  Član 5 (Poslovi kontrole cijena)  (1) Odjeljenje obavlja stručne i druge poslove u oblasti kontrole cijena koji se odnose na: a) praćenje i analiziranje kretanja cijena pojedinih proizvoda i usluga na domaćem i svjetskom tržištu i njihov uticaj na stabilnost tržišta i cijena, kao i na životni 



standard stanovništva, b) analiziranje djelovanja mjera ekonomske politike na nivo cijena, odnose cijena i snabdjevenost tržišta, v) predlaganje mjera ekonomske politike za održavanje stabilnosti tržišta i cijena, g) učestvovanje u postupku utvrđivanja kriterija, odnosno elemenata za formiranje cijena i nivoa cijena proizvoda i usluga čiji je način formiranja utvrđen posebnim propisom i d)praćenje opšteg nivoa cijena.  (2) U vršenju kontrole cijena u slučaju značajnih poremećaja na tržištu Odjeljenje predlaže Vladi Brčko distrikta BiH (u daljnjem tekstu: Vlada) donošenje mjera neposredne kontrole cijena radi zaštite životnog standarda stanovništva.  Član 6 (Poremećaji na tržištu)  Pod značajnim poremećajima na tržištu u smislu člana 5 stava 2 ovog zakona podrazumijevaju se: a) elementarne nepogode, b) nestašica dobara neophodnih za potrebe privrede i snabdijevanja stanovništva, v) neočekivani rast cijena proizvoda, g) monopolsko formiranje cijena, d) zloupotreba dominantnog položaja i đ) druge vanredne okolnosti definisane posebnim propisima.  Član 7 (Uslovi za propisivanje mjera neposredne kontrole cijena)  Mjere neposredne kontrole cijena propisuju se izuzetno, i to: a) ako i pored preduzetih mjera ekonomske politike nastupe ili mogu nastupiti veći poremećaji na tržištu, b) radi sprečavanja monopolskog formiranja cijena, v) radi utvrđivanja prodajnih cijena proizvoda koji se koriste za intervenciju na tržištu i g) radi zaštite životnog standarda.  Član 8 (Mjere neposredne kontrole cijena)  (1) Mjere neposredne kontrole cijena su: a) određivanje nivoa cijene, odnosno određivanje fiksne cijene, pri čemu privredni subjekti ne mogu vršiti promet ni po višoj ni po nižoj cijeni, b) određivanje najviše cijene, pri čemu privredni subjekti ne mogu vršiti promet iznad propisane cijene, ali mogu ispod propisane cijene, v) određivanje najniže cijene, pri čemu privredni subjekti ne mogu vršiti promet ispod najniže cijene, g) način formiranja cijena - struktura cijena, d) davanje saglasnosti na cijene, đ) određivanje marži u trgovini, e) vraćanje cijena na prethodni nivo, ž) obavještavanje o promjeni cijena određenih proizvoda i usluga i z) obaveza redovnog ili povremenog slanja podataka o cijenama za određene vrste 



proizvoda ili usluga. (2) Mjere iz stava 1 ovog člana mogu trajati dok traju okolnosti iz člana 7 ovog zakona. Član 9 (Propisivanje mjera)  (1) Mjere neposredne kontrole cijena Vlada utvrđuje odlukom, na prijedlog Odjeljenja. (2) Vlada će na prijedlog Odjeljenja donijeti posebnu odluku kojom će, u zavisnosti od potrebe, u svakom pojedinačnom slučaju odrediti način realizacije mjere neposredne kontrole cijena iz člana 8 ovog zakona, obaveze privrednih subjekata na koje se odnosi mjera, kao i druga pitanja od značaja za realizaciju mjere. (3) Odlukom iz stava 1 ovog člana Vlada, između ostalog, utvrđuje i listu proizvoda i usluga od posebnog značaja za zaštitu standarda stanovništva.  Član 10 (Nadzor nad primjenom Zakona)  Nadzor nad primjenom odredaba ovog zakona i propisa donesenih na osnovu ovog zakona vrši Odjeljenje. Član 11 (Inspekcijski nadzor)  Inspekcijski nadzor nad sprovođenjem ovog zakona i propisa donesenih na osnovu njega vrši Kancelarija gradonačelnika Brčko distrikta BiH – Inspektorat.  Član 12 (Supsidijarna primjena Zakona)  U pogledu pravila postupka inspekcijskog nadzora i ostalih ovlaštenja i dužnosti primjenjuju se odgovarajuće odredbe važećeg Zakona o inspekcijama Brčko distrikta BiH. Član 13 (Prekršajne odredbe) (1) Novčanom kaznom u iznosu od 500,00 KM do 3.000,00 KM kaznit će se za prekršaj privredni subjekat ako:  a) cijenu robe po kojoj se ista prodaje nije formirao putem kalkulacije (član 3 stav 3); b) cijena robe po kojoj se ista prodaje nije iskazana u domaćoj valuti (član 3 stav 3); c) ne dostavi obavještenje o cijenama određenih proizvoda i usluga (član 8 tačka z).  (2)  Novčanom kaznom u iznosu od 100 KM do 500 KM za prekršaj iz stava 1 ovog člana kaznit će se i odgovorno lice u privrednom subjektu.  Član 13a (Prekršajne odredbe)  (1) Novčanom kaznom u iznosu od 1.000,00 do 4.000,00 KM kaznit će se za prekršaj privredni subjekat ako u skladu s propisanim mjerama kontrole cijena: a) vrši promet po višoj ili po nižoj cijeni (član 8 stav 1 tačka a), b) vrši promet iznad propisane cijene (član 8 stav 1 tačka b), c) vrši promet ispod najniže cijene (član 8 stav 1 tačka v), d) utvrdi višu maržu (član 8 stav 1 tačka đ), e) ne vrati cijenu na prethodni nivo (član 8 stav 1 tačka e). 



 (2) Novčanom kaznom u iznosu od 100 KM do 1.000 KM za prekršaj iz stava 1 ovog člana kaznit će se i odgovorno lice u privrednom subjektu.  (3) Pored novčane kazne za prekršaj iz stava 1 ovog člana izriče se i mjera oduzimanja imovinske koristi pribavljene izvršenjem prekršaja.  Član 14 (Stupanje na snagu)  Ovaj zakon stupa na snagu osmog dana od dana objavljivanja u Službenom glasniku Brčko distrikta BiH.  Broj: 01-02-2091/22 Brčko, 11. 05. 2022. godine                                                       PREDSJEDNIK                                                                                    SKUPŠTINE BRČKO DISTRIKTA BiH                                                                                                Mr. sci. Siniša Milić, s. r. 


